
INNGANGUR 
 
Hlutverk þessarar handbókar er að veita hagsmunaaðilum upplýsingar um starfsemi 
Borðtennisdeildar Badmintonfélags Hafnarfjarðar og þá sérstaklega stjórn, 
starfsmönnum, iðkendum og foreldrum og forráðamönnum þeirra. Það skiptir máli að 
upplýsingar um starfið séu aðgengilegar á einu stað og því verður þessi handbók 
uppfærð eftir því sem þurfa þykir. 
 
Badmintonfélag Hafnarfjarðar var stofnað 7. október 1959. Ekki var mikil starfsemi 
fyrstu árin vegna húsnæðisleysis en starfsemin komst á skrið haustið 1972 þegar 
Íþróttahúsið við Strandgötu var tekið í notkun. Fjöldi félagsmanna hjá félaginu hefur 
aukist jafnt og þétt undanfarin ár og eru nú starfandi tvær deildir innan félagsins, 
badmintondeild og borðtennisdeild, og eru iðkendur innan félagsins samtals um 700 
talsins. 
 
Borðtennisdeild BH var stofnuð árið 2009 á 50 ára afmæli félagsins og eru því nú liðin 
15 ár frá stofnun hennar. Margir af bestu leikmönnum landsins æfa og spila fyrir 
Borðtennisdeild BH, þar á meðal núverandi og fyrrum Íslandsmeistarar. 
Borðtennisdeildin varð fyrirmyndardeild ÍSÍ í desember 2024. 
 
Nánar um sögu félagsins má finna í viðauka I við þessa handbók. Þar er einnig stutt 
ágrip af sögu Borðtennisdeildarinnar en unnið er að því að skrásetja sögu hennar í tilefni 
af 15 ára afmæli deildarinnar. 

1. SKIPULAG FÉLAGSINS 
 
Badmintonfélag Hafnarfjarðar er fjölgreinafélag. Deildir félagsins eru nú þrjár: 
Badmintondeild, Borðtennisdeild og Skvassdeild en skvassdeildin liggur í dvala. 
 
Aðalstjórn og deildarstjórnir hverrar deildar fara með stjórn félagsins í umboði 
aðalfunda. Allar deildir eru fjárhagslega sjálfstæðar en skulu engu að síður og eins og 
kemur fram í lögum félagsins bera allar mikilsháttar og verulegar fjárhagsskuldbindingar 
og samninga ásamt fjárhagsáætlunum undir samþykki aðalstjórnar sem er ábyrg fyrir 
rekstri deilda sinna.  
 
Lög félagsins eru að finna í viðauka II við þessa handbók. 
 

Skipurit  

Markmið 
 
Félagið hefur að meginmarkmiði að stuðla að iðkun spaðaíþrótta meðal félagsmanna og 
skapa jafnframt skemmtilega félagslega umgjörð fyrir alla félagsmenn. 
 
Markmið félagsins má flokka í eftirfarandi þætti: 
 
Íþróttaleg: 

• Að Badmintonfélag Hafnarfjarðar eigi hverju sinni íþróttamenn sem skipa sér 
meðal þeirra bestu á Íslandi og jafnframt keppnishæfa á alþjóða vísu. 

• Að iðkendur geti stundað íþrótt sína við aðstæður sem eru meðal þeirra bestu á 
Íslandi. 

• Að bjóða börnum upp á skemmtilega og fjölbreytta íþróttaiðkun. 
• Að bjóða unglingum upp á að velja hvort þau vilja fara þá leið að verða afreks- 

eða keppnisfólk eða iðka badminton eða borðtennis sér til heilsubótar og 
skemmtunar eingöngu. 

• Að iðkendum gefist tækifæri á að þroska og efla sína getu með aðstoð menntaðra 
þjálfara og öflugs umhverfis. 

 
Félagsleg: 

• Að utan hefðbundinna íþróttaæfinga og keppni gefist iðkendum tækifæri á að 
njóta öflugs félagslífs. 

• Að stuðla að aukinni þátttöku félagsmanna í starfi félagsins.  
• Að vera opið fyrir iðkun allra þjóðfélagshópa og kynja.  
• Að bjóða reglulega uppá ýmiskonar fræðslu til að efla iðkendur bæði íþróttalega 

og félagslega 
• Að iðkendum líði vel í félaginu. 

 
Fjármálaleg: 

• Að félagið sé rekið á ábyrgan og öflug hátt. 
• Að félagið sé ekki skuldsett. 
• Að félagið sé rekið án halla. 
• Að velta félagsins fari vaxandi frá ári til árs. 

 
Ungt fólk og stjórnun félagsins 
 
Í lögum Badmintonfélag Hafnarfjarðar er kveðið á um að skipað skuli ungmennráð með 
fulltrúum hverrar deildar félagsins sem er með unglingastarf og að einn fulltrúi ráðsins 
skuli hafa tillögurétt og málfrelsi á fundum deildarstjórna og aðalstjórnar félagsins. 
Ungmennaráð er starfandi í bæði badminton og borðtennisdeild auk þess sem yngri 
kynslóðin á sína fulltrúa í stjórnum deildanna. 

Skipun stjórnar og hlutverk stjórnarmanna 
 
Á aðalfundi félagsins ár hvert er kosið í stjórnir deilda og jafnframt aðalstjórn félagsins.  
Allar deildir eiga fulltrúa í aðalstjórn eins og getið er um í lögum félagsins (sjá viðauka 
II). 
 
Hlutverk stjórnarmanna eru eftirfarandi: 
 

 
Aðalstjórn: 
 
Formaður: Formaður félagsins fylgist með daglegum rekstri félagsins. Hann á 

samskipti við allar deildir sem og við bæjaryfirvöld. Formaður 
félagsins heldur einnig utan um samskipti við stærri styrktaraðila, 
boðar til funda og tekur virkan þátt í stefnumörkun félagsins.  

Varaformaður: Varaformaður félagsins er staðgengill formanns. 
Gjaldkeri:  Gjaldkeri félagsins er ábyrgur fyrir fjárhag og bókhaldi félagsins.   
Ritari: Ritari félagsins er ábyrgur fyrir fundargerðum og formlegum 

bréfaskiptum félagsins. 
Meðstjórnendur: Aðrir meðstjórnendur er í flestum tilfellum fulltrúar deilda í 

aðalstjórn og er ætlað að vera virkir tengiliðir deilda við aðalstjórn.  
 

Deildarstjórn: 
 
Formaður: Formaður deildar fylgist með daglegum rekstri. Hann á samskipti 

við aðalstjórn félagsins, sérsambönd sem og önnur félög. Formaður 
deildar heldur einnig utan um samskipti við stærri styrktaraðila, 
boðar til funda deilda og tekur virkan þátt í stefnumörkun.  

Varaformaður: Varaformaður deildar er staðgengill formanns. 
Gjaldkeri: Gjaldkeri deildar er ábyrgur fyrir fjárhag og bókhaldi deildar 

gagnvart aðalstjórn.   
Ritari: Ritari deildar er ábyrgur fyrir fundargerðum og formlegum 

bréfaskiptum deildar. 
Meðstjórnendur: Að starfa náið með öðrum stjórnamönnum að þeim verkefnum sem 

stjórnin tekur sér fyrir hendur.  
 
Jafnframt er stjórn félagsins sem og stjórn deilda heimilt að skipa nefndir og ráð til að 
annast afmörkuð verkefni fyrir hönd félagsins.  Má þar nefna afmælisnefnd, mótanefnd, 
ferðanefnd o.fl. 
 
Upplýsingar um núverandi stjórn félagsins má finna í viðauka VII. 

Siðareglur 
 
Markmið siðareglna Badmintonfélags Hafnarfjarðar er að veita félagsmönnum 
leiðbeiningar og vera þeim hvatning til góðrar framkomu bæði í leik og starfi. 
Siðareglurnar eru hluti af þeim félagsanda sem ríkir í BH og þurfa að njóta almenns 
stuðnings meðal félagsmanna. Þær eru ekki tæmandi, heldur leiðbeinandi og hvetjandi. 
Reglurnar byggja á siðareglum sem íþróttahreyfingin hefur sett sér og gilda fyrir alla 
starfsemi félagsins, jafnt í húsnæði þess sem utan þess. Reglurnar má finna í viðauka 
X. 
 
 

Persónuverndarstefna 
 
Badmintonfélag Hafnarfjarðar leggur ríka áherslu á að vernda persónuupplýsingar sem 
unnið er með í starfseminni. Félagið er með ítarlega persónuverndarstefnu sem ætlað 
er að skýra hvernig félagið aflar og notar persónuupplýsingar og hvaða réttindi 
einstaklingar eiga sem skráðir eru hjá Badmintonfélagi Hafnarfjarðar.  
Persónuverndarstefnan tekur mið af regluverki persónuverndar eins og það er á 
hverjum tíma. Stefnuna má finna í viðauka XI. 
 

2. UMGJÖRÐ ÞJÁLFUNAR OG KEPPNI  
 
Umgjörð þjálfunar og keppni innan félagsins hefur verið í stöðugri mótun á 
undanförnum árum. Einn mikilvægasti þáttur starfsins er að hafa menntaða þjálfara 
sem sjá um daglega þjálfun og vinna markvisst að því að efla þá umgjörð sem félagið 
býður upp á. Þjálfarar eru fyrirmyndir leikmanna og það skiptir máli að þeir komi fram 
sem slíkir í öllu sínu starfi. 
 
Starf félagsins tekur mið af stefnuyfirlýsingu ÍSÍ um íþróttir barna og unglinga sem 
samþykkt var á Íþróttaþingi árið 2015, og hafa stjórnarmenn og þjálfarar kynnt sér vel 
innihald hennar. Borðtennisdeild leggur áherslu á tækifæri þjálfara til að halda við 
þekkingu sinni, sækja sér menntun og eflingu ungra þjálfaraefna. Deildin hefur ræktað 
samstarf við ýmis erlend félög þar sem þekkingamiðlun á sér stað milli þjálfara og 
leikmönnum gefst færi á að kynnast nýjum hugmyndum og fá nýja leiðsögn.  
 
Auk þess hefur félagið eftirfarandi stefnu varðandi umgjörð þjálfunar: 
 
- Félagið skal stefna að því að hafa eingöngu menntaða þjálfara að störfum og stuðla 

að aukinni menntun meðal þjálfara félagsins, bæði almenna hluta ÍSÍ og 
sérgreinahluta sérsambandanna. 

- Innihald æfinga skal taka mið af kennslu og æfingaskrá félagsins þar sem aldur og 
geta iðkenda ræður mestu um innihald æfinga. 

- Allir iðkendur skulu hafa tækifæri á að fá þjálfun sem hentar getu og þroska iðkenda. 
- Í þeim tilfellum að um stóra iðkendahópa sé að ræða eru 2-3 þjálfarar með hópana 

sem skipta á milli sín verkþáttum og vinna með iðkendur í smærri hópum. 

Þátttaka í mótum 
 

Stefna Badmintonfélags Hafnarfjarðar varðandi mót er sú að allir iðkendur eru hvattir 
til þátttöku í mótum sem hentar þeirra getustigi. Þátttaka iðkenda í mótum skal alltaf 
vera á þeirra eigin forsendum og þar af leiðandi þeirra val hvort þeir taka þátt. Þá skal 
leikmönnum gert ljóst að fleiri hlutverk séu til boða á mótum en leikmenn, svo sem að 
taka þátt í skipulagningu, dómgæslu, miðlun eða öðrum sjálfboðaliðastörfum. Viðmiðum 
ÍSÍ um íþróttir barna- og unglinga er fylgt og ekki er lögð áhersla á árangur í keppni í 
yngstu aldursflokkum. 

Deildin sendir þjálfara á öll helstu mót sem haldin eru innan vébanda 
Borðtennissambands Íslands og leggur deildin út fyrir ferðakostnaði þjálfara. Sé fjöldi 
leikmanna frá félaginu sem skráir sig til keppni í einstök mót undir fimm er ekki hægt 
að tryggja það að þjálfari geti verið á staðnum en þó er reynt að gera ráðstafanir þannig 
að það gangi upp. 

Þjálfarar leitast við að gera leikmenn sjálfstæðari í hugsun á mótum með því að spyrja 
spurninga í stað þess að segja þeim hvað á að gera. Reyndir þjálfarar veita yngri 
þjálfaraefnum tækifæri til að sjá um mikilvæga leiki og ungir leikmenn fá tækifæri til að 
láta ljós sitt skína með því að keppa á efri getustigum. 
 
Deildin styður afreksmenn og afreksefni eins og kostur gefst og beitir sér fyrir framgangi 
sinna meðlima innar hreyfinga eftir því sem við á. Leikmönnum, þjálfurum og dómurum 
sé gert kleift með stuðningi deildarinnar að taka þátt í afreksstarfi landsliða eða á 
vettvangi alþjóðlegra borðtennishreyfinga. 
 

Kennslu og æfingarskrá 
 
Árið 2022 var gefin út kennslu- og námskrá fyrir borðtennisdeild félagsins.  
 
Borðtennisdeild BH hefur alltaf lagt mikla áherslu á að hafa vel menntaða þjálfara sem 
fylgja öllum leikmönnum félagsins alla leið frá fyrstu æfingu. Iðkendum er skipt í þrjá 
hópa; byrjendur, lengra komna og úrvalshóp. Mismunandi áherslur eru í hverjum hóp 
og eru iðkendur útskrifaðir úr hverjum hóp fyrir sig með því að þreyta bandapróf í lok 
hverrar annar. Þetta er aðferð sem þjálfarar borðtennisdeildar BH tóku upp, m.a. til að 
fá raunsanna mynd bæði fyrir þjálfara og leikmenn af getustigi innan hópsins. Böndin 
eru mismunandi að lit og prófraunin fyrir hvert og eitt miserfið. Mikil spenna og 
eftirvænting hefur verið í yngri aldursflokkunum og reyndar einni í þeim eldri með prófin 
og þau gefist frábærlega.  
 
Í viðauka V má finna kennslu og námskrá Badmintonfélags Hafnarfjarðar fyrir 
borðtennis. 

3. FJÁRMÁLASTJÓRNUN  
 
Einn mikilvægasti þáttur í starfsemi íþróttafélaga er að hafa öfluga og gegnsæa 
fjármálastjórnun.  Á það bæði við gagnvart félagsmönnum sem og öðrum 
hagsmunaaðilum, s.s. bæjaryfirvöldum, íþróttahreyfingunni og aðstandendum iðkenda. 
 
Stefna félagsins og jafnframt deilda félagsins er að félagið sé rekið á ábyrgan og öflug 
hátt, sé ekki skuldsett og að fjárhagsleg velta félagsins fari vaxandi frá ári til árs.  Allar 
deildir eru fjárhagslega sjálfstæðar en skulu engu að síður og eins og kemur fram í 
lögum félagsins bera allar mikilsháttar og verulegar fjárhagsskuldbindingar og samninga 
ásamt fjárhagsáætlunum undir samþykki aðalstjórnar sem er ábyrg fyrir rekstri deilda 
sinna.    
 
Á aðalfundi félagsins skal lögð fram fjárhagsáætlun fyrir komandi rekstrarár og skulu 
ársreikningar félagsins og rekstur þess taka mið af þeirri áætlun sem liggur fyrir hverju 
sinni. 
 
Félagið skal fylgja reglum íþróttahreyfingarinnar hvað varðar daglegan rekstur og 
standa í skilum með skýrslur til ÍTH, ÍBH og ÍSÍ, eins og reglur kveða á um. 
 
Launaðir þjálfarar félagsins skulu vera launþegar og skal félagið standa skil á opinberum 
gjöldum vegna þessa.  Launakjör taka mið af menntun og reynslu þjálfara. 
 
Ekki er aðskilið í bókhaldi félagsins rekstur yngri og eldri flokka félagsins, né skipting 
kostnaðar milli kynja þar sem æfingar eru óháðar kyni og sumir hópar með breytt 
aldursbil. Stærsti hluti iðkenda eru yngri en 18 ára. 
 
Ársreikning félagsins og fjárhagsáætlun má finna í viðauka III. 
 

4. ÞJÁLFARAR 
 
Í markmiðum félagsins kemur fram að iðkendum skuli gefast tækifæri á að þroska og 
efla sína getu með aðstoð menntaðra þjálfara og öflugs umhverfis.  Með því er átt við 
að stjórn félagsins skal ráða menntaða þjálfara til starfa og auka enn frekar þekkingu 
og menntun starfandi þjálfara félagsins. Þjálfarar eru hvattir til að fara á þau námskeið 
sem í boði eru bæði hjá ÍSÍ (almennur hluti) og sérsamböndum og hljóta stuðning 
félagsins vegna þátttökunnar.  
 

Listi yfir þjálfara félagsins 
 
Borðtennisdeild Badmintonfélags Hafnarfjarðar hefur hverju sinni á að skipa vel 
menntuðum þjálfurum og leiðbeinendum sem sótt hafa menntun jafnt á Íslandi sem 
erlendis. Allir þjálfarar skulu vera með skriflegan ráðningasamning þar sem meðal 
annars er krafist að þjálfarar hafi kynnt sér siðareglur félagsins. Einnig er þess krafist 
að þjálfarar gefi leyfi fyrir uppflettingu í sakaskrá ríkisins. 

Listi yfir starfandi þjálfara sem og menntun þeirra má finna í viðauka IV. 
 

Samráðsfundir og samstarf þjálfara 
 
Þjálfarar borðtennisdeildar hittast reglulega yfir starfstímabilið og skipuleggja þjálfum 
og uppbyggingu starfsins auk framþróun leikmanna. Formaður deildar útnefnir 
yfirþjálfara og boðar til funda eins og þurfa þykir til að skipta niður verkþáttum.  
 
Þjálfarar BH sinna einnig þjálfun landsliða og taka virkan þátt í samráðsfundum þjálfara 
þar eftir því sem við á.  
 
Alla jafnan skal vera einn samráðsfundur fyrir upphaf tímabils til þess að leggja línurnar 
fyrir tímabilið og einn fundur í upphafi árs. Þjálfarar sem skipta með sér æfingum 
ákveðinna hópa hittast oftar til að bera saman bækur og samræma sig. Þjálfarar með 
stóra og/eða sérstaklega krefjandi hópa fá aðstoðarþjálfara ef þurfa þykir.   

 
5. FÉLAGSSTARF 

 
Lögð er áhersla á að í boði séu einhverskonar félagslegar uppákomur á hverri önn hjá 
öllum hópum og deildum félagsins. Eftirfarandi uppákomur hafa verið fastir liðir í starfi 
borðtennisdeildar félagsins undanfarin ár. 
 
Fullorðnir/trimmarar 

- Þátttaka í „social“ flokkum á opna Hafnarfjarðarmótinu í janúar ár hvert 
- Fjölskylduhátíð 17. júní  
- Lokahóf Borðtennissamands Íslands 
- Sjálfboðaliðastörf 

 
Keppnishópur 

- Þátttaka í Evrópukeppni og aðrar keppnisferðir erlendis 
- Æfingaferðir erlendis 
- Bíóferðir tvisvar á ári 
- Árlegt matarboð yfirþjálfara 
- Fjölskylduhátíð 17. júní 
- Lokahóf Borðtennissambands Íslands 
- Samáhorf á stórmót 

 
Börn og unglingar 

- Æfingabúðir út á land 1x á ári 
- Æfinga- og keppnisferðir erlendis 
- Vídjókvöld eftir bandapróf 
- Pizzakvöld 
- Fjölskylduhátíð 17. júní 
- Viðburðir á vegum ungmennaráðs t.d. leikjakvöld, lasertag, bíóferðir, 

ísbúðarferðir o.s.frv. 

Einnig er lögð rík áhersla á það að allir iðkendur í félaginu aðstoði að einhverju leiti við 
uppákomur á vegum félagsins t.d. við að leggja keppnisgólf, undirbúa viðburði, vinna 
við fjáraflanir, sinna dómarastörfum í yngri flokkum o.fl. Með því móti skapast betri 
samkennd í félaginu og félagsleg samvera. Fjölbreytt hlutverk í íþróttastarfi gera það 
oft að verkum að brottfall verður minna og iðkendur haldast lengur í félaginu. 
 

Atburðadagatal 
 
Atburðadagatal deildarinnar má finna í viðauka VI. 

 
6. FORELDARSTARF 

 
Foreldraráð eru starfandi í bæði badminton- og borðtennisdeild félagsins. Hlutverk 
foreldraráðs er að að styðja við barnastarf félagsins með eftirfarandi hætti: 
 

• Standa vörð um hagsmuni iðkenda. 
• Aðstoða við skipulagningu ferðalaga og félagsstarfs utan æfinga ef þörf er á.  

• Vera ráðgefandi fyrir stjórn og starfsfólk varðandi ýmis mál eins og til dæmis  
gerð æfingataflna o.fl. til að fá sem flest sjónarhorn að borðinu.  

• Vera til aðstoðar fyrir iðkendur og foreldra sem af einhverjum ástæðum vilja ekki 
eða treysta sér ekki að bera upp erindi við þjálfara, framkvæmdastjóra eða 
stjórn.  

• Hvetja foreldra til að taka þátt í starfinu. 
 
Foreldrar hafa átt mikilvægt framlag til starfsemi deildarinnar með því að vera virkir 
þátttakendur í starfi deildarinnar, sinna sjálfboðaliðastörfum á mótum, aðstoða við 
skipulagningu ferðalaga, aðstoða við styrkjaöflun, sinna stjórnarstörfum og ýmislegt 
fleira. 
 
Spaðaíþróttir hafa notið þess að uppbygging þeirra leyfir að börn geti iðkað íþróttina 
saman með foreldrum og öðrum fjölskyldumeðlimum. Borðtennisdeildin heldur úti 
opnum tímum um helgar þar sem börn og foreldrar geta stundað borðtennis saman og 
þannig geta foreldrar tekið virkan þátt í starfi félagsins og lífi barna sinna. 
 

 
7. FRÆÐSLU OG FORVARNARSTARF 

 
Badmintonfélag Hafnarfjarðar er með skýra stefnu í bæði fræðslu og forvarnarmálum. 
 

Fræðslustefna 
 
Badmintonfélag Hafnarfjarðar leggur áherslu á góða upplýsingagjöf og fræðslu í öllu 
sínu starfi. 

Þjálfarar 

• Lögð er áhersla á að hjá félaginu starfi vel menntaðir þjálfarar. 
• Þjálfarar eru hvattir til að sækja þjálfaranámskeið. 

• Félagið greiðir fyrir námskeið að hluta eða öllu leiti fyrir starfandi þjálfara. 
• Að minnsta kosti einu sinni á önn eru haldnir þjálfarafundir þar sem þjálfarar bera 

saman bækur sínar, gera áætlanir og deila góðum ráðum. 
• Á hverju ári bíðst þjálfurum að sækja skyndihjálparnámskeið og fræðslu frá 

barnavernd og skulu þjálfarar sækja slík námskeið amk þriðja hvert ár. 
 
Starfsfólk 

• Á hverju ári fer starfsfólk á skyndihjálparnámskeið og fær fræðslu frá 
barnavernd. 

• Starfsfólk er hvatt til að sækja námskeið sem efla þá í starfi og greiðir félagið að 
hluta eða öllu leiti fyrir slík námskeið. 

 
Iðkendur 

• Að minnsta kosti einu sinni á ári skal bjóða uppá fræðslu fyrir iðkendur 
íþróttatengd málefni t.d. næringarfræði, sálfræði, sjálfstyrkingu, holla lífshætti, 
samspil þjálfunar og hvíldar o.þ.h. 

• Iðkendur eru hvattir til að afla sér þekkingar um sína íþróttagrein á vefnum og 
fylgjast með alþjóðlegum mótum og keppnum. 

 
Foreldrar 

• Foreldrar skulu ætíð geta lesið sér til um starfið, skipulag og stefnur á vef 
félagsins. 

• Reglulega skal senda út tilkynningar til foreldra og halda þeim vel upplýstum. 
• Foreldrafundir skulu haldnir eins oft og þurfa þykir en að mestu leiti fer fræðsla 

og upplýsingagjöf fram með rafrænum hætti. 
 
 

Forvarnarstefna 
 
Badmintonfélag Hafnarfjarðar hefur mótað sér stefnu í forvarnarmálum. Stefnan er 
unnin útfrá Viðbragðsáætlun íþrótta- og æskulýðsstarfs og má finna þar ítarlegri 
upplýsingar og verkferla sem félagið mun nota í þeim málum sem upp koma. Í 
alvarlegum og erfiðum málum er skilt að leita aðstoðar hjá Samskiptaráðgjafa íþrótta- 
og æskulýðsstarfs. 
 
Forvarnarstefnu BH er skipt upp í þrjá flokka, vímuvarnir, einelti og ofbeldi. Stefnuna í 
heild sinni má finna í viðauka VIII. 

8. JAFNRÉTTISMÁL 
 
Badmintonfélag Hafnarfjarðar stuðlar að jöfnum tækifærum sinna félagsmanna og 
mismunar ekki vegna kynferðis, uppruna, kynhneigðar, kynvitundar, aldurs, fötlunar, 
þjóðernis, trúarbragða, skoðana, litarháttar eða annarrar stöðu. Badmintonfélagið 
leggur áherslu á gagnkvæma virðingu í öllu starfi. 
 
Jafnréttisáætlun félagsins byggir á lögum nr. 150/2020 um jafna stöðu og jafnan rétt 
kynjanna og tekur einnig mið af lögum nr. 85/2018 um jafna meðferð utan 
vinnumarkaðar. Jafnréttisáætlunin er jafnframt byggð á vinnu Íþrótta- og 
Ólympíusambands Íslands og Jafnréttisstofu um gerð jafnréttisáætlana fyrir íþróttafélög 
og leiðbeiningar þess efnis. 
 
Jafnréttisstefnu og jafnréttisáætlun Badmintonfélags Hafnarfjarðar má finna í viðauka 
IX. 
 
 

9. UMHVERFISMÁL  
 
Badmintonfélag Hafnarfjaðar leggur áherslu á að íþróttastarf félagsins fari fram í sátt 
við umhverfið. Hreinlæti og góð umgengni íþróttamannvirkja skiptir máli í starfi félagsins 
og skulu iðkendur og félagsmenn meðvitaðir um þann þátt íþróttastarfsins. 
 
Borðtennisdeild BH hefur sett sér umhverfisstefnu og aðgerðaáætlun sem má finna í 
viðauka XII. 

10.  VIÐAUKAR 

I: Ágrip af sögu félagsins 

Stofnfundur Badmintonfélags Hafnarfjarðar var haldin þann 7. október 1959 og mættu 
57 áhugasamir badmintoniðkendur á fundinn. Árni Þorvaldsson sem í framhaldinu var 
kosinn fyrsti formaður félagsins sagði við það tækifæri: „Að nokkrir félagar hefðu hafið 
æfingar í badminton fyrir um það bil ári, og þótt íþróttin svo ánægjuleg að sjálfsagt 
hefði þótt að gefa sem flestum tækifæri til að iðka hana, en með því að stofna sérstakt 
Badmintonfélag myndi á ýmsan hátt verða auðveldara að vinna að viðgangi þessarar 
íþróttar hér í bæ.“  Hermann Guðmundsson þáverandi framkvæmdastjóri ÍSÍ sem var á 
fundinum félagsmönnum til aðstoðar  gerði síðan fundarmönnum grein fyrir tillögu að 
lögum félagsins og sagði að þau væru að mestu leyti samin eftir lögum Tennis- og 
badmintonfélags Reykjavíkur.  Það er einnig skemmtilegt að greina frá því að á 
stofnfundinum var ákveðið að árgjald félagsins yrði kr. 100. Í fundargerð stofnfundar 
kemur fram að Hermann hafi jafnframt upplýst það á fundinum að badmintonfélag hefði 
verið stofnað í bænum 1934 en ekki orðið langlíft. Ekki eru miklar heimildir til um tilurð 
þess félags og því er stofndagur félagsins ávallt miðaður við 7. október 1959. 

Meðal stofnenda félagsins voru m.a. Ebba Lárusdóttir og Þorgeir Ibsen en Ebba var á 
þessum árum landsþekkt badmintonkona, en hún varð 6 sinnum Íslandsmeistari í 
einliðaleik kvenna og 4 sinnum Íslandsmeistari í tvíliðaleik. Þorgeir Ibsen kunni líka 
ýmislegt fyrir sér í íþróttinni en hann hampaði Íslandsmeistaratitli í tvenndarleik 1951.  
Í fundargerð stofnfundar kemur fram að Þorgeir hefði í lok fundar rætt um 
badmintoníþróttina og kynnt hana fyrir fundarmönnum. 

Ekki gekk þrautalaust að halda úti félaginu fyrstu árin þar sem engin aðstaða var í 
bænum til að spila badminton ef frá er talinn íþróttasalurinn við St. Jósefsspítala eða 
bakvið Kató eins og húsið var kallað.  Þar var einn völlur sem reyndar var ekki í fullri 
stærð og var endalínan uppá vegg.  Stjórnin leigði einhverja tíma í Valsheimilinu 1960 
og 1961 en ekki fara miklar sögur af annarri starfsemi félagsins ef frá er talið, að haldin 
var glæsileg árshátíð í febrúar 1962.  Lítið starf var á næstu árum og lagðist skipulögð 
starfsemi félagsins af.  

Árið 1971 ákvað Árni Þorvaldsson formaður félagsins að gera tilraun til að endurvekja 
félagið og boðaði til stjórnarfundar.  Var stjórnarfundurinn haldinn í Willys jeppa yst á 
Álftanesinu og var eitt mál á dagskrá sem var endurreisn félagsins. Þeir þrír 
stjórnarmenn sem sátu fundinn þau Árni, Rakel Kristjánsdóttir og Böðvar Sigurðsson 
samþykktu að boða til félagsfundar 24. maí þar sem aðstæður væru að skapast til að 
iðka badminton í bænum.  Félagsfundurinn var síðan haldin og mættu 28 áhugasamir 
félagar á fundinn. Samþykkt var að sækja um inngöngu í Íþróttabandalag Hafnarfjarðar 
og óska eftir tímum í nýja íþróttahúsinu.  Það gekk eftir og voru fyrstu æfingar í 
Íþróttahúsinu við Strandgötu haustið 1972 en félagið fékk til úthlutunar tíma á 
mánudögum  og á fimmtudögum frá kl. 17:15-18:55.  Samþykkt var í stjórn félagsins 
að gjald fyrir hvern æfingatíma yrði kr. 240.  

Tilkoma Íþróttahússins við Strandgötu gjörbreytti aðstöðu í Hafnarfirði til 
badmintoniðkunar og hefur starfsemi félagsins verið óslitin frá þeim tíma er húsið var 
tekið í notkun.  Ýmis vandamál komu þó upp í byrjun og má lesa í fundargerðum að 
samþykkt var á stjórnarfundi 1974 að rætt yrði við Ingva R. Baldvinsson íþróttafulltrúa 
um að eitthvað yrði sett fyrir glugganna þar sem erfitt væri að spila á móti gluggunum 
þegar sólin væri lágt á lofti.  Félagið hefur haft aðstöðu í ýmsum íþróttahúsum bæjarins 
eftir því sem aðstaða til íþróttaiðkunar hefur breyst. Æfingar hafa verið í Íþróttahúsi 
Víðistaðaskóla og Íþróttahúsinu í Kaplakrika auk þess sem félagið æfði í Íþróttahúsinu 
við Strandgötu. Í dag er öll starfsemi félagsins rekin í Íþróttahúsinu við Strandgötu og 
er félagið með alla úthlutaða tíma til íþróttafélaga í húsinu. Um helgar er töluvert mikið 
af mótum í ýmsum íþróttagreinum. 1.janúar 2020 tók BH við rekstri íþróttahússins við 
Strandgötu og var Anna Lilja Sigurðardóttir ráðin framkvæmdastjóri félagsins og 
forstöðumaður hússins. 

Formenn Badmintonfélags Hafnarfjarðar frá upphafi hafa aðeins verið sjö talsins. Fyrsti 
formaðurinn, Árni Þorvaldsson, sat við stjórn 1959-1962 og svo aftur 1971-1972 þegar 
félagið var endurreist. Á eftir honum tók Valgeir Kristjánsson við í einn vetur 1972-1973. 
Árni Sigvaldason var formaður félagsins 1973-1978 og síðan aftur 1983-1987. Árin þar 
á milli eða 1978-1983 var Gylfi Ingvarsson formaður. Fyrsta konan til að gegna 
formanns embættinu var Oddfríður Jónsdóttir en hún var formaður árin 1987-1991. 
Hörður Þorsteinsson tók við formanns embættinu af Oddfríði árið 1991 og gengdi því 
allt til ársins 2024 eða í 33 ár sem er ekki ólíklegt að sé met í íþróttahreyfingunni. Hann 
sat í stjórn félagsins í 35 ár. Erla Björg Hafsteinsdóttir tók við af Herði sem formaður á 
aðalfundinum 19.mars 2024. 

Fyrsta Íslandsmeistaratitil félagsins í badminton í efsta flokki vann núverandi formaður 
Erla Björg Hafsteinsdóttir í tvíliðaleik kvenna árið 2009. Hún bætti síðan við þremur 
Íslandsmeistaratitlum í safnið síðar auk þess að verða heimsmeistari öldunga árið 2019. 
Gerda Voitechovskaja vann svo fyrsta Íslandsmeistaratitil BH í einliðaleik í badminton í 
efsta flokki árið 2023. Hún endurtók leikinn árið 2024 og bætti þá einnig við titli í 
tvíliðaleik. Árið 2024 var auk þess sigursælasta ár félagsins í badminton frá upphafi því 
BH vann flesta titla allra félaga á Meistaramóti Íslands eða 10 talsins auk 14 titla á 
Íslandsmóti unglinga og hafa þeir aldrei verið fleiri í sögu félagsins. Þá varð sameiginlegt 
lið BH og ÍA Íslandsmeistari liða sama ár. Lið BH varð einnig Íslandsmeistari liða í efstu 
deild í badminton árið 2023. 

Fjölmargir þjálfarar hafa komið að þjálfun badmintoniðkenda hjá Badmintonfélagi 
Hafnarfjarðar í gegnum árin.  Má þar nefna Þórdísi Edwald, Ásu Pálsdóttur, Danan 
Karsten Thomsen, Jóhann Kjartansson, Þórhall Jóhannesson, Tinnu Helgadóttur, Hörð 
Þorsteinsson, Önnu Ósk Óskarsdóttur, Helenu Guðrúnu Óskarsdóttur, Andra Stefánsson 
og Irenu Ásdísi Óskarsdóttur. 

Tennisdeild var stofnuð árið 1988 en lagðist af 2021 þegar Tennisfélag Hafnarfjarðar 
var stofnað. Auk þess hafa skvassmenn keppt undir merkjum BH en sú deild liggur niðri 
eins og er.   

Ágrip af sögu Borðtennisdeildar BH 

Borðtennisdeild BH var stofnuð árið 2009 á 50 ára afmæli BH. Starfið í byrjun samanstóð 
af opnum tímum sem fóru fram á badmintonvelli í Íþróttahúsinu við Strandgötu en Geir 
Bjarnason hjá Hafnarfjarðarbæ hélt utan um skipulag tímanna. Árið 2011 tók 
borðtennismaðurinn og Hafnfirðingurinn Ingimar Ingimarsson frumkvæði að því að 
skipuleggja starf í deildinni og naut hann mikil liðsinnis frá Geir. Starfið fólst í æfingum 
fyrir börn tvisvar í viku undir handleiðslu Ingimars. Ný stjórn tók við störfum í febrúar 
2011 sem var skipuð Jóhannes Bjarka Urbancic Tómassyni, formanni, Gesti Má 
Sigurðssyni, Steinari Stephensen, Ingimari Ingimarssyni og Einari Harðarsyni. Um það 
leyti var ráðinn aðstoðarþjálfari, Kári Mímisson, enda voru æfingar svo vel sóttar að 
erfitt var að hafa bara einn þjálfara á æfingum. Eftir nokkra mánuði tók Tómas Ingi 
Shelton við stöðu þjálfara og þeir Ingimar eru yfirþjálfarar og drifkraftar í deildinni enn 
þann dag í dag, og hafa jafnvel vaxið nokkuð í starfi ýmist sem landsliðsþjálfarar og 
sem formaður Borðtennissambands Íslands.  

Æfingarýmið færðist á næstu árum milli staða, fyrst af badmintonvelli Íþróttahússins á 
Strandgötu yfir í íþróttahús Setbergsskóla veturinn 2012-2013, og svo í salinn Álfafell á 
annarri hæð Íþróttahússins við Strandgötu þar sem deildin hefur aðstöðu enn í dag. 
Flutningurinn yfir í Álfafellið var mikið heillaskref því þar fékk deildin loksins aðstöðu þar 
sem borð gátu verið uppistandandi og ekki var því þörf að setja borðin upp og taka þau 
saman fyrir og eftir hverja æfingu, en slíkt er bæði tímafrekt og líkamlega erfitt. Við það 
að fá fasta aðstöðu varð einnig auðveldara að fjölga æfingahópum og því byrjaði deildin 
að bjóða upp á æfingar fyrir fleiri aldurshópa en áður. 

Aldrei hafði borðtennisdeild verið starfandi í Hafnarfirði áður en Borðtennisdeild BH tók 
til starfa. Í fyrstu stóð leikmannahópurinn því einungis af börnum sem voru að taka sín 
fyrstu skref í íþróttinni en eftir því sem iðkendum fjölgaði og geta þeirra jókst, varð vart 
við þörf á fyrirmyndum á leikmannasviðinu. Ingimar, Tómas og Jóhannes voru allir 
leikmenn úr KR ákváðu þeir því að skipta yfir í BH eftir keppnistímabilið 2013 til að 
upprennandi leikmenn BH hefðu fyrirmyndir á leikvellinum. Gjörningurinn heppnaðist 
ekki betur en svo að þremenningarnir kepptu í 2. deild karla og unnu hana fyrir hönd 
KR árið 2013 en yfirgáfu svo allir liðið þegar kom að því að taka sæti í efstu deild. Í 
staðinn skráðu þeir lið fyrir hönd BH í 2. deild karla tímabili seinna og unna hana aftur. 
Þar með komst fyrsti deildarsigur BH í hús árið 2014 í 2. deild karla. BH keppti svo í 
efstu deild í fyrsta sinn tímabilið 2014-2015 en féll niður um deild og vann svo 2. deild 
aftur tímabilið 2015-2016 og hefur haldið sér í efstu deild síðan þá og skilað góðum 
árangri. Sigurinn í 2. deild var reyndar ekki fyrsti bikar Borðtennisdeildar BH því árið 
áður hafði Sigurjóna Hauksdóttir orðið Íslandsmeistari í flokki 12-13 ára telpna, en í  
kjölfarið fóru titlar að tínast inn, fyrst í unglingaflokkum og svo, eftir því sem leikmenn 
deildarinnar eltust og efldust, í meistaraflokkum. 

Deildin varð Íslandsmeistari í liðakeppni karla árið 2019 með liði skipuðu þeim Birgi 
Ívarssyni og Magnúsi Gauta Úlfarssyni, ungum og upprennandi leikmönnum sem áttu 
þá eftir að vinna ófáa titla saman, Birgir hafði byrjað að spila í HK en skipti fljótt yfir í 
BH á meðan Magnús Gauti er uppalinn BH-ingur, Jóhannesi Bjarka Urbancic Tómassyni 
sem hefur áður komið við sögu og Pétri Marteini Urbancic Tómassyni, bróður 
Jóhannesar sem einnig hafði skipt yfir í BH úr KR skömmu áður. BH varð þar með aðeins 

fjórða félagið til að verða Íslandsmeistari í liðakeppni karla. Sama lið varð 
Íslandsmeistari í liðakeppni árið 2023. 

Árið 2019 varð BH einnig bikarmeistari þar sem lið skipað þeim Harriet Cardew, 
Jóhannesi Bjarka og Pétri Marteini hlaut titilinn í fyrsta sinn í sögu félagsins. Síðan þá 
hefur afrekið verið leikið eftir tvisvar, árin 2022 af þeim Birgi Ívarssyni, Magnúsi Gauta 
og Sól K. Mixa, og árið 2024 af Magnúsi Gauta, Sól og Þorbergi Frey Pálmarssyni.  

Magnús Gauti varð fyrsti Íslandsmeistari BH í meistaraflokki karla en hann hlaut titilinn 
árin 2018, 2019 og 2021. Þeir Magnús Gauti og Birgir Ívarsson einokuðu 
Íslandsmeistaratitilinn í tvíliðaleik karla en þeir unnu hann samfellt þrjú ár í röð 2019-
2021. 

Alltaf hefur hallað á konur í borðtennishreyfingunni og er Borðtennisdeild BH engin 
undantekning þar á. Stofnendur og stjórnendur deildarinnar hafa í gegnum tíðina verið 
karlar og, þrátt fyrir að ýmissa leiða hafi verið leitað til að fjölga konum í deildinni, hafa 
þær alltaf verið í minnihluta iðkenda. Þrátt fyrir það hefur BH átt góðu gengi að gegna 
í kvennaflokkum. BH átti Íslandsmeistara í tvíliðaleik kvenna árið 2020, en það voru þær 
kornungu Sól Kristínardóttir Mixa og Harriet Cardew, þá aðeins 14 og 16 ára gamlar. 
Sól varð reyndar einnig Íslandsmeistari í tvenndarleik það árið með áðurnefndum 
Magnúsi Gauta, og hafði reyndar einnig orðið margfaldur Íslandsmeistari í 
unglingaflokkum, bæði fyrir og eftir þennan tíma. Fyrsti Íslandsmeistari BH var kona, 
eða öllu heldur 12-13 ára telpa, og eini titill BH í öldungaflokki kom frá Sigrúnu Ástu 
Sverrissdóttur árið 2016. 

Árið 2024, árið sem þessi handbók er gefin út, hefur verið sérlega sigursælt því Sól 
Kristínardóttir Mixa, uppalinn BH-ingur, hefur gert sér lítið fyrir og sigrað hvert mótið á 
fætur öðru. Hún varð fyrsti Íslandsmeistari kvenna í einliðaleik í sögu BH en vann einnig 
titilinn í tvíliðaleik, ásamt Aldísi Rún Lárusdóttur úr KR, varð bikarmeistari eins og áður 
er rakið og hlaut deildameistaratitillinn í efstu deild kvenna á árinu, en lið BH samanstóð 
af Sól, hinni norsku Vivian Hyunh og Kristíni Ingibjörgu Magnúsdóttur, KR-ingi sem 
spilaði með liði BH þetta leiktímabilið. 

Borðtennisdeild BH horfir fram á bjartan veg því andinn í deildinni er góður, reksturinn 
er í góðum farvegi, borðtennismenning hefur fest sig í sessi í Hafnarfirði og iðkendur í 
deildinni eru hin bestu skinn. 

II: Lög félagsins 

III: Ársreikningur og fjárhagsáætlun BH  

IV: Borðtennisþjálfarar BH 2024 

Nafn Menntun 

Ingimar Ingimarsson ITTF level 1 (þjálfari 1) 
 

Tómas Ingi Shelton ITTF level 2 (þjálfari 2) 
 

Sól Kristínardóttir Mixa Ungþjálfari 

V:  Námsskrá Borðtennisdeildar BH 

VI:  Atburðadagatal BH 
 
Að neðan er viðburðaáætlun Borðtennisdeildar BH fyrir tímabilið 2024-2025. 
Viðburðirnir eru auglýstir í Sportabler og á samfélagsmiðlum deildarinnar. 
 
Á sunnudögum er opinn tími fyrir öll. Þar gefst iðkendum og utanaðkomandi tækifæri 
til að spila borðtennis til gamans og ef menn óska þess þá fá þeir leiðsögn. 
 
Viðburðirnir að neðan eru bæði sérstakir félagslegir viðburðir og keppni. 
 
Júlí 

• Sumarnámskeið 

• Unglingalandsliðsstarf 

• Endurskoðun handbókar 

• Einstaklingsæfingar 

• Engin mót 

• Styrktarþjálfun 

Ágúst 
• Arctic Open 

• Sumarfrí 

• Æfingamót 

• Styrktarþjálfun 

September 
• Pizzakvöld 

• Forgjafamót 

• Foreldrakvöld 

• Unglingamót BH 

• Styrktarþjálfun 

Október 
• Aldursflokkamót Dímonar 

• Íslandsmótið í flokkakeppni 

• Hrekkjavökuæfing 

• Tækniþjálfun 

Nóvember 
• Hópefli keppnishóps 

• Stórmót HK 

• Danmerkurferð allra hópa 

• Tækniþjálfun 

Desember 
• Evrópukeppni félagsliða 

• Jólaæfingabúðir BH 

• Bandapróf 

• Keppnisþjálfun 

Janúar 
• Opna Hafnarfjarðarmótið – opið mót fyrir öll getustig. 

• Evrópumeistaramótið 

• Grunnskólamót Hafnarfjarðar og Garðabæjar 

• Keppnisþjálfun 

 
Febrúar  

• Unglingamót Víkings 

• Hjálmarsmót KR 

• Íslandsmótið 

• Keppnisþjálfun 

Mars 
• Styrkleikamót Víkings 

• Unglingamót HK 

• Íslandsmót unglinga 

• Undanúrslit í liðakeppni 

• Keppnisþjálfun 

Apríl 
• Úrslit í liðakeppni 

• Bikarkeppni 

• Unglingamót Garps 

• Bandapróf 

• Gróðursetning  

• Keppnisþjálfun 

Maí 
• Skólamót Víkings 

• Íslandsmót öldunga 

• Lokamót BTÍ 

• Borðtennisþing 

• Leikgreiningar 

• Tækniþjálfun 

Júní 
• Sumarnámskeið 

• Lokahóf Borðtennissambandsins 

• Fjölskylduhátíð 17. Júní 

• Aðalfundur 

• Tækniþjálfun 

VII:  Stjórn BH 
 
AÐALSTJÓRN BADMINTONFÉLAGS HAFNARFJARÐAR 2024-2025 
 
FORMAÐUR   Erla Björg Hafsteinsdóttir 
VARAFORMAÐUR  Ingimar Ingimarsson 
GJALDKERI   Auður Kristín Árnadóttir  
RITARI   Snjólaug Birgisdóttir 
BADMINTONDEILD  Kristján Arnór Kristjánsson 
BORÐTENNISDEILD  Jóhannes Bjarki Urbancic Tómasson   
FULLTRÚI UNGRA  Freyr Víkingur Einarsson 
 
 

STJÓRN BADMINTONDEILDAR BH 2024-2025 
 
FORMAÐUR   Erla Björg Hafsteinsdóttir 
VARAFORMAÐUR  Sebastian Vignisson 
GJALDKERI   Auður Kristín Árnadóttir 
RITARI   Frímann Ari Ferdinandsson 
MEÐSTJÓRNANDI  Kristján Arnór Kristjánsson 
MEÐSTJÓRNANDI  Snjólaug Birgisdóttir 
FULLTÚRI UNGRA  Freyr Víkingur Einarsson 
 
 
 

STJÓRN BORÐTENNISDEILDAR BH 2024-2025 
 
FORMAÐUR OG GJALDKERI   Jóhannes Bjarki Urbancic Tómasson 
VARAFORMAÐUR    Ingimar Ingimarsson 
RITARI     Nedelina Ivanova 
MEÐSTJÓRNANDI    Haukur Hauksson 
MEÐSTJÓRNANDI    Dagur Snær Steingrímsson 
MEÐSTJÓRNANDI    Jónína Dögg Loftsdóttir 
MEÐSTJÓRNANDI OG FULLTRÚI UNGRA: Sandra Dís Guðmundsdóttir 
 
 
 

Nýjustu upplýsingar um stjórn félagsins sem og nefndir og ráð má alltaf finna á vef félagsins 
www.badmintonfelag.is.  

 
 

 
 

 

 

http://www.badmintonfelag.is/

VIII:  Forvarnarstefna BH 

IX: Jafnréttisstefna og jafnréttisáætlun 

X: Siðareglur BH 

XI: Persónuverndarstefna BH 

XII: Umhverfisstefna Borðtennisdeildar BH 

